
Eċċellenza, nilqgħuk fostna f’din l-ewwel żjara uffiċjali tiegħek bħala President ta’ Malta fis-Seminarju, kumpless li l-qalba tiegħu hija l-formazzjoni tas-Seminaristi għas-saċerdozju. Fil-verita’ l-post li qegħdin fih f’Tal-Virtu’ inbena bħala training college tal-għalliema nisa u infetaħ mir-Regina fl-1954. Kien fl-1977 li inbidel f’post ta’ formazzjoni, b’mod speċjali l-formazzjoni tas-seminaristi. Jaqdi wkoll rwol importanti fl-edukazzjoni, sa issa bl-iskola sekondarja ta’ 260 student u fil-futur qrib se jkun qed jagħti l-kontribut fir-riforma li għaddejja fl-edukazzjoni bil-bini ta’ skola primarja. Illum sar ukoll post ta’ formazzjoni ta’ numru kbir ta’ żgħażagħ u adulti li jiġu hawn għal mumenti ta’ irtiri u konferenzi  li jkompli jpoġġi is-Seminarju Maġġuri fil-qalba tas-soċjeta’ Maltija f’servizz li hu tant meħtieġ għalkemm mhux bilfors apprezzat.
1. L-istorja tas-Seminarju f’Malta tmur lura għall-1703 meta, wara diversi sforzi biex tiġi implimentata d-direzzjoni li ngħatat mill-Koncilju ta’ Trentu għall-formazzjoni tal-kleru, infetaħ l-ewwel Seminarju fl-Imdina b’sitt studenti. Illum qegħdin komunita’ ta’ 36 seminarista minn 23 parroċċa differenti. 
2. Tul din is-sena iddedikata mill-Papa Benedittu għas-saċerdoti, fl-okkażjoni tal-150 anniversarju mill-mewt ta’ San Gwann Marija Vianney, bħala komunita’ qegħdin nagħmlu mixja ta’ apprezzament tal-passat filwaqt li nippruvaw nagħarfu aħjar x’inhu l-kontribut li mitlub minna illum u fil-futur. Jekk inħarsu lura nistgħu niċċelebraw il-ħajja ta’ tant saċerdoti li bil-presenza u l-ħidma għaqlija tagħhom taw kontribut kruċjali biex il-Knisja tkun presenza ta’ servizz għall-pajjiż. Għalkemm storja dettaljata ta’ kif il-ħajja ta’ tant saċerdoti intgħaġnet mal-istorja tal-poplu Malti għad trid tinkiteb, ħarsa ħafifa tgħinna nidentifikaw l-kontribut ta’ nies bħal Dun Karm Psaila għal-lingwa Maltija, ta’ Mons Mikiel Azzopardi biex il-persuni b’dizabilita’ jingħatalhom l-apprezzament mistħoqq fis-soċjeta’, ta’ Mons Guzeppi de Piro, ex rettur ta’ dan is-Seminarju, biex jakkumpanja l-Maltin li emigraw, u San Gorg Preca għal involviment dirett tal-lajċi fit-tagħlim tal-katekiżmu. Dan minbarra l-ħidma siekta u intelliġenti li ġew mitluba jagħtu diversi saċerdoti sabiex il-viżjoni ta’ Malta f’oqsma bħalma hi dik tal-edukazzjoni u tas-saħha, tar-relazzjoni ta’ Malta mal-Ewropa u l-bqija tad-dinja, tkun imsejsa fuq d-dinjita’ tal-persuna, l-ħarsien tal-ġid komuni, u r-responsabbilta’ lejn il-ġenerazzjonijiet futuri. U fuq kollox il-kontribut umli u kostanti ta’ għadd kbir ta’ saċerdoti Maltin u Għawdxin li dejjem kienu qrib tal-poplu biex jakkumpanjaw, isostnu bil-Kelma t’Alla u s-Sagramenti, u jgħinu fil-formazzjoni tal-kuxjenza. 
3. Pero’ nixtiequ li din iż-żjara tiegħek mhux biss tfisser l-apprezzament għal dan kollu iżda tiġdid tal-impenn tagħna biex is-servizz li  nagħtu bħala saċerdoti nifhmuh f’servizz għal kull persuna fis-soċjeta’ Maltija li għandha rwol fuq livell Ewropew  u internazzjonali. Nemmnu li l-missjoni tagħna nifhmuha f’kuntest ta’ djalogu ma’ dawk li jgħinuna nifhmu r-realta’ ta’ llum. Bħalma għamel l-awtur tal-Atti tal-Appostli u l-insara li ikkummentawh, aħna nfittxu li ninnutaw, napprezzaw, u nħarsu it-tajjeb kollu li jagħmel mill-poplu Malti poplu għani fl-umanita’ filwaqt li nfittxu li ngħixu u nwasslu l-Vanġelu li jagħmel mill-komunita’ nisranija melħ li jħares dan it-tajjeb u ħmira biex dan jinfirex.
4. Filwaqt li  nesprimi l-gratitudni tiegħi u tal-komunita’ għaż-żjara tiegħek u għal dak li qed tagħti l-pajjiżna bħala President, ċert li l-kliem tiegħek illejla ser jgħinna nagħarfu ftit aħjar xi tfisser għalina li nkunu mhux biss imsejħa minn Alla iżda wkoll xi tfisser li “mibghuta”. 
